ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԴԵԿՏԵՄԲԵՐԻ 23-Ի N 2121-Ն  ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

  1. Իրավական ակտի անհրաժեշտությունը (նպատակը)
1) Ներկայացված նախագծի ընդունման նպատակը Հայաստանի Հանարապետության 2022 թվականի պետական բյուջեով «1205. Սոցիալական ապահովություն» ծրագրով նախատեսված «12004. Աջակցություն հաշմանդամ դարձած զինծառայողներին և զոհվածների ընտանիքներին» և «12005. Աջակցություն զոհվածների ընտանիքներին»  միջոցառումների այսուհետ՝ Միջոցառումներ ֆինանսավորման մեխանիզմների պարզեցումն ու հստակեցումն է։
[bookmark: _GoBack]2) Ներկայացված նախագծով առաջարկվում է խմբագրել  ՀՀ կառավարության ««Հայաստանի Հանրապետության 2021 թվականի պետական բյուջեի մասին» օրենքում վերաբաշխում, լրացում և փոփոխություններ, Հայաստանի Հանրապետության կառավարության մի շարք որոշումներում փոփոխություններ և լրացումներ կատարելու, ինչպես նաև պետական բյուջեի կատարման հետ կապված առանձին հարցերի մասին» 2021 թվականի դեկտեմբերի 23-ի N 2172-Ն որոշման  2-րդ կետի 55)-րդ ենթակետը, ինչպես նաև լրացնել նոր 30-32 հավելվածներով, որոնք հանդիսանում են ՀՀ կառավարության 2021 թվականի դեկտեմբերի 1-ի N 1951-Ն որոշման NN 5, 7 և 8 հավելվածներում 1015 ծրագրի 12001 միջոցառման գծով արտացոլված ցուցանիշների խմբագրված հավելվածները։ Վերոնշյալ փոփոխության անհրաժեշտությունը պայմանավորված է տարեկան արդյունքային ցուցանիշների ճշտմամբ։

1.1. Կարգավորման հարաբերությունների ներկա վիճակը և առկա խնդիրները 
Զոհված (մահացած) զինծառայողների հուղարկավորության, գերեզմանների բարեկարգման, տապանաքարերի պատրաստման և տեղադրման հետ կապված ծախսերը պետական բյուջեից կատարելու պարտավորությունը և հաշմանդամության զինվորական կենսաթոշակի իրավունք ունեցող նախկին զինծառայողների միանվագ դրամական օգնության իրավունքը սահմանված են «Զինվորևական ծառայության և զինծառայողի կարգավիճակի մասին» օրենքի 68-րդ և 69-րդ հոդվածներով։
Նշված գումարները վճարվում են ՀՀ կառավարության 2018 թվականի օգոստոսի 9-ի N 916-Ն որոշմամբ սահմանված չափով և կարգով, այն է՝
1) համապատասխան մարմինը (Պաշտպանության նախարարություն, Ազգային անվտանգության ծառայություն, Ոստիկանության, Քրեակատարողական ծառայություն) ընդունում է դիմումներ և անհրաժեշտ փաստաթղթեր, դրանց ուսումնասիրությամբ պարզում է, թե ով է հանդիսանում շահառու և որքան է կազմում գումարի չափը, կազմում է հատուցման գումար կամ դրամական օգնություն ստանալու իրավունք ունեցող շահառուների անվանացանկը և այն տրամադրում է Աշխատանքի և սոցիալական հարցերի նախարարությանը,
2) Աշխատանքի և սոցիալական հարցերի նախարարությունը համապատասխան շահառուների անվանացանկն ստանալու օրվանից հետո հինգ աշխատանքային օրվա ընթացքում, գումարը բանկային փոխանցման միջոցով վճարում է շահառուին և դրա մասին երկու աշխատանքային օրվա ընթացքում նամակով իրազեկում է վերջինիս:
Ընդ որում, ֆինանսավորման նպատակով Աշխատանքի և սոցիալական հարցերի նախարարությունը անվանացանկը մուլով ուղարկում է Միասնական սոցիալական ծառայություն, որն էլ, բավարար միջոցների առկայության դեպքում, հինգ աշխատանքային օրվա ընթացքում գումարները ֆինանսավորվում է (հասանելիք գումարները բանկային փոխանցման միջոցով վճարում է շահառուներին), ինչի մասին մուլով տեղեկացնում է Աշխատանքի և սոցիալական հարցերի նախարարությանը:
Մինչև 2019թ․ Միջոցառումների գծով նախատեսված գումարները հատկացրել է  Ֆինանսների նախարարությունը։
Ծրագրային բյուջետավորման շրջանակներում 2019-2021թթ․  Միջոցառումների բյուջետային հատկացումների գլխավոր կարգադրիչ (այսուհետ՝ ԲԳԿ) հանդիսացել է Աշխատանքի և սոցիալական հարցերի նախարարությունը, իսկ  կատարող մարմին կամ բյուջեի ստորադաս կարգադրիչ (այսուհետ՝ ԲՍԿ)՝   Աշխատանքի և սոցիալական հարցերի նախարարության միասնական սոցիալական ծառայությունը:   
Հարկ է նշել, որ Սոցիալական ապահովության ոլորտում կենսաթոշակները, նպաստները և այլ դրամական վճարները վճարվում են աշխատանքի և սոցիալական հարցերի նախարարության միասնական սոցիալական ծառայության միջոցով: 
ՀՀ կառավարության «Հայաստանի Հանրապետության 2022 թվականի պետական բյուջեի կատարումն սապահոցող միջոցառումների մասին» 2021 թվականի դեկտեմբերի 23-ի N 2121-Ն որոշմամբ  (այսուհետ՝ Որոշում) փոխվել է միջոցառումների ֆինանսավորման եղանակը։
Որոշմամբ 2022 թվականին Միջոցառումների ԲԳԿ, ինչպես նախկինում, սահմանվել է Աշխատանքի և սոցիալական հարցերի նախարարությունը, իսկ ԲՍԿ՝  ՀՀ կառավարությունը:  Ընդ որում, որոշման 21-րդ կետի համաձայն՝ նախատեսված հատկացումները ֆինանսավորվում են Աշխատանքի և սոցիալական հարցերի նախարարության կողմից Ֆինանսների նախարարություն ներկայացված վերաբաշխման հայտի հիման վրա՝ Հայաստանի Հանրապետության 2022 թվականի պետական բյուջեի բյուջետային ծախսերի ծրագրային դասակարգման 1205 «Սոցիալական ապահովություն» բյուջետային ծրագրի «12004 Աջակցություն հաշմանդամ դարձած զինծառայողներին և զոհվածների ընտանիքներին» և «12005 Աջակցություն զոհվածների ընտանիքներին» միջոցառումներով՝ որպես բյուջետային ծրագրերի միջոցառումները կատարող մարմին սահմանելով Հայաստանի Հանրապետության աշխատանքի և սոցիալական հարցերի նախարարությանը:
Որոշման համապատասխան նախագծի՝ Աշխատանքի և սոցիալական հարցերի նախարարություն ներկայացված տարբերակում ֆինանսավորման այս մեխանիզմը չի եղել։ Աղյուսակներում Միջոցառումների ԲՍԿ նշված է եղել Աշխատանքի և սոցիալական հարցերի նախարարության միասնական սոցիալական ծառայությունը։
Կառավարության 2021 թվականի դեկտեմբերի 23-ի նիստում քննարկված և հավանության արժանացած նախագծի աղյուսակներում Միջոցառումների ԲՍԿ փոխվել է և Աշխատանքի և սոցիալական հարցերի նախարարության միասնական սոցիալական ծառայության փոխարեն նշվել է  ՀՀ կառավարությունը, սակայն Որոշման 21-րդ կետը բովանդակային առումով նախագծում չի եղել։ 
Այսինքն, ֆինանսավորման նոր մեխանիզմի բովանդակությունը, նպատակը, նպատակահարմարությունը որևէ կերպ չի քննարկվել նախագծի շրջանառության փուլում։ 
Այս առումով անհականալի է ֆինանսավորման մեխանիզմի փոփոխության նպատակը կամ առնվազն այն խնդիրները, որոնք լուծում է  նոր մեխանիզմի ներդրումը։
Սրա մասին որևէ պարզաբանում չի ստացվել նաև սույն նախագծի վերաբերյալ Ֆինանսների նախարարության դիրքորոշման մեջ։
Հարկ է նշել, որ ֆինանսավորման նոր մեխանիզմը վարչարարության տեսանկյունից նպատակահարմար չէ՝ ավելացնում է գործընթացի մասնակիցների թիվը, կատարվող գործողությունների թիվը, դժվարացնում է ֆինանսավորման համար օրենսդրությամբ սահմանված 5 օրյա ժամկետի պահպանումը։ Ընդ որում, քաղաքացիների կողմից հուղարկավորության հետ կապված ծախսերի կատարման օբյեկտիվ հրատապությամբ պայմանավորված՝ կենսաթոշակային ոլորտում վարվող քաղաքականությունն ուղղված է համապատասխան գումարների (հուղարկավորության ծախսերի հատուցում, թաղման նպաստ) ֆինանսավորման ժամկետների հնարավորինս կրճատմանը։ Այս նպատակով ներդրվեց, այդ թվում՝ ՀՀ կառավարության 2018 թվականի օգոստոսի 9-ի N 916-Ն որոշման մեջ (ՀՀ կառավարության 2020 թվականի  հոկտեմբերի 2-ի N 1627-Ն որոշմամբ), հուղարկավորության ծախսերի հատուցման գումարն ստանալու դիմումը էլեկտրոնային եղանակով ՔԿԱԳ մարմնի միջոցով, առանց կից փաստաթղթերի, ներկայացնելու համակարգը։
Բյուջատավորման գործընթացի իրականացման և կառավարման տեսանկյունից հասկանալի չէ, միջոցառման ՀՀ կառավարությանը ԲՍԿ սահմանելը․ որոնք է լինելու ԲՍԿ-ի գործառույթները, ինչպես է իրականացվելու հաշվետվողականությունը։
Հասկանալի չէ յուրաքանչյուր անգամ հատուցման գումար կամ դրամական օգնություն ստանալու իրավունք ունեցող շահառուների անվանացանկը ստանալուց հետո վերաբաշխման հայտ ներկայացնելու անհրաժեշտությունը։
Միայն 12005 միջոցառման մասով ֆինանսավորվել է՝ 2019 թվականի ընթացքում շուրջ 39 օր, 2020 թվականի մինչև հոկտեմբեր ամիսը՝ շուրջ 44 օր, 2020 թվականի հոկտեմբեր ամսից հետո՝ շուրջ 46 օր, 2021թ․՝ շուրջ 122 օր։ Հաշվի առնելով վճարումների նման հաճախականությունը՝ առաջարկվող մեխանիզմը վարչարարության առումով արդյունավետ չէ, հաշվի առնելով ծախսերի կատարման հրատապությունը՝ օպերատիվ չէ։ 
Եվ քանի որ պարզ չէ ֆինանսավորման նոր մեխանիզմի ներդրման նպատակը, հնարավոր չէ առաջարկել խնդրի լուծման առավել արդյունավետ տարբերակներ։ 
Ֆինանսավորման հստակ, հնարավոր կարճ տևողությամբ գործընթաց ապահովելու համար կարող է քննարկվել Ֆինանսների նախարարությանը ԲՍԿ սահմանելու հարցը։ 

1.2. Առկա խնդրի առաջարկվող լուծումը
Հաշվի առնելով վերը նշվածը` առաջարկվում է համապատասխան փոփոխություն կատարել ՀՀ կառավարության 2021 թվականի դեկտեմբերի 23-ի N 2121-Ն որոշման մեջ: 

2. Կարգավորման առարկան
Ներկայացվող նախագծով առաջարկվում է «1205. Սոցիալական ապահովություն» ծրագրով նախատեսված  «12004. Աջակցություն հաշմանդամ դարձած զինծառայողներին» և «12005. Աջակցություն զոհվածների ընտանիքներին»  միջոցառումների ԲՍԿ սահմանել ՀՀ աշխատանքի և սոցիալական հարցերի նախարարության միասնական սոցիալական ծառայությանը՝ ՀՀ կառավարության փոխարեն և ուժը կորցրած ճանաչել Որոշման 21-րդ կետը։

3. Իրավական ակտի կիրառման դեպքում ակնկալվող արդյունքը
Նախագիծն ընդունվելու դեպքում «1205. Սոցիալական ապահովություն» ծրագրով նախատեսված «12004. Աջակցություն հաշմանդամ դարձած զինծառայողներին և զոհվածների ընտանիքներին» և «12005. Աջակցություն զոհվածների ընտանիքներին» միջոցառումների գծով նախատեսված բյուջետային հատկացումները կկատարվեն  ծառայության կողմից վճարվող` միանվագ բնույթ կրող այլ դրամական վճարների վճարման ընդհանուր տրամաբանության ներքո:

4. Նախագծի մշակման գործընթացում ներգրավված ինստիտուտները և անձիք. 
Նախագիծը մշակվել է Աշխատանքի և սոցիալական հարցերի նախարարության կողմից: 

5. Իրավական ակտի ընդունման կապակցությամբ պետական բյուջեում եկամուտների և ծախսերի ավելացման կամ նվազեցման անհրաժեշտություն.

Հայաստանի Հանրապետության կառավարության որոշման նախագծի ընդունումը ՀՀ պետական բյուջեի եկամուտներում և ծախսերում փոփոխություններ չի առաջացնի:

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
	
	 «Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագիծը չի բխում համապատասխան ռազմավարական փաստաթղթերից: 


